
Байрам Жандауурлукъ

Бу кюнледе Къабарты-
Малкъар къырал уни-
верситетни жетишимли, 
башхача айтханда уа, къы-
зыл дипломлагъа бошагъ-
анланы къууанчлы халда 
алгъышлау Нальчикде 
Жашил театрда озгъанды. 
Аны хурметли къонакъла-
рыны арасында уа КъМР-
ни Парламентини Предсе-
датели Татьяна Егорова да 
болгъанды.

Жетишимли предприниматель, 
кёп сабийли ана Лёля Дадали 
жандауурлукъ ишлери бла атын 
айтдырып турады. Ол асламысында 
къолайсызлагъа, къачхынчылагъа, 
къыйын жашау болумгъа тюшген-
леге, энчи аскер операциягъа къа-
тышханлагъа, аланы юйюрлерине 
да  болушлукъну къурайды.

2 бет

Филология илмуланы доктору, 
профессор, Къабарты-Малкъар 
къырал университетни къарачай-
малкъар филология кафедрасыны 
таматасы, Къабарты-Малкъар Респу-
бликаны илмуларыны сыйлы къул-
лукъчусу Кетенчиланы Бахауутдин-
ни жашы Муссагъа 60 жыл толады. 

Белгилеу

3 бет 4 бет

Мураты – къолайсызлагъа 
эс тапдырыуЖашил театрда – къызыл дипломла 

Къырал жумушла

Келир айны биринчисин-
ден башлап, Къабарты-
Малкъарда иш хакъгъа он 
процент къошуллукъду. Сёз 
бюджет бёлюмде уруннган-
ланы онгдурууну юсюнден 
барады, деп билдиргендиле 
КъМР-ни Башчысыны эмда 
Правительствосуну пресс-
службасындан.

Республиканы Башчы-
сыны буйругъун толтура, 
Правительствону Предсе-
датели Мусукланы Алий 
тийишли (2023 жылда 7 
июльдан 324-рп номерли) 
буйрукъгъа тюнене къол 
салгъанды. Ол кеси да 
Правительствону сайтында 
(https://pravitelstvo.kbr.ru) 

басмаланнганды.
Этилген оноугъа кёре къы-

рал эмда муниципал учреж-
дениялада бла органлада, 
жер-жерли самоуправление 
органлада уруннганланы иш 
хакъларына къошуллукъду. 
Къырал граждан эмда муни-
ципал къуллукъчула уа ары 
кирмейдиле.

Буз къаланы – 
келир жылгъа

Нальчикде  буз къаланы къурулушу къы-
стау барады.  Ол Нальчик сууну жагъасында 
2-чи Тамань дивизия атлы орамда орна-
лады.  Аны уллулугъу 3700 квадрат метрге 
жетерикди, трибуналарында юч жюзден 
аслам къараучугъа жер барды эм спортчу-
ладан да жюзге жууугъу сыйынырыкъды. 
Мында хоккей, фигурный учуу, кёрлинг 
дегенча спортну тюрлюлери бла кюреширге 
онг боллукъду. Аны бла бирге бузда учаргъа 
сюйгенлеге аллай онг табыллыкъды.

 Комплекс Хужоков атлы, Осетин орамла-
ны эм Владикавказ шоссени тийрелеринде 
уллу жаш тёлю спорт кластерни къурауну 
биринчи кесегиди. Анга шёндюгюлю фут-
бол ойнарча майдан, баскетбол зал, вело-
сипед жолчукъла да киредиле. 

Буз къала толусунлай темир чигинжиле-
ден бла аркъауладан ишленнгенди эм эки 
къатлы боллукъду. Экинчи къатысында тре-
нерле  бла администрация  орналлыкъды-
ла. Аны бла бирге ток ызла,  суу  быргъыла 
эм газ  да тартылгъандыла. Буз майданны  
мурдору да жарашдырылгъанды. Бусагъ-
атда мында танг кесек техника бла ишчи 
къармашадыла. 

Мекямны къурулушу бла бирге арбазында 
да тапландырыу  ишле  этиледиле. Машина-
лагъа да  уллу жер   къураллыкъды.   

Жангы спорт комплексни багъасы 390 
миллион сомгъа жетеди. Ахча федерал 
эм республикалы бюджетледен бёлюню-
рюкдю.

Объект келир жылны ахырына битерикди.

Жамауатха жарарыкъ 
жангы мекямла 

Быйыл «Эл жерлени комплекс  халда 
айнытыу» къырал программагъа кёре 
Тырныауузда Маданият юйге тынгылы ре-
монт этиледи, Тегенеклиде  суу быргъыла  

жангыртыладыла, Элбрусда уа  гитче спорт 
комплексни къурулушу башланнганды. 
Аны бла бирге былтырдан бери мында 
участковый  больницаны къатында  жангы 
амбулаторияны къурулушу да  барады. Ол  
«Къабарты-Малкъарда саулукъ сакълауну 
айнытыу» программагъа кёре ишленеди.  
Мекям битерге кёп къалмагъанды.  

Аны бла бирге  элде  юч жюз адамгъа 
Маданият юй ишлене турады. Аны къуру-
лушунда  тынгылы  материалла хайырла-
ныладыла эмда ол   жангы излемлеге кели-
шеди.  Жер тепсе, сегиз баллгъа чыдарча 
да  кючленирикди.  Кесини котельнасы эм 
трансформатору да боллукъдула.  

Алгъыннгы клуб  администрацияны юй-
юнде  орналгъанды, гитче залы байрамла-
ны эркин бардырыргъа къоймагъанды  эм 
бусагъатдагъы мардалагъа келишмегенди.  
Ол себепден эллиле жангы клубну ашыгъып 
сакълайдыла. 

Жолну бирси жанында уа жангы спорт 
ара сюелтилинирикди. Мында  боксдан бла 
тутушуудан эм физкултурадан  кружокла 
ишлерикдиле. Анда  сакъатла да жюрюрча 
онгла къураллыкъдыла. 

Элбрусда Маданият юйню бла саулукъ-
гъа багъыу араны  къурулушларын 2024 
жылдан кеч къалмай бошаргъа керекдиле.   
Сагъынылгъан ишлеге 231 миллион сом 
къоратыллыкъды.

Узакъ тау  ауузну тийреси кюн сайын тюр-
лене барады, жолла жангыртыладыла, со-
циал мекямла ишленедиле,  аны бла бирге  
жамауатны да  жашау болумлары   игилене 
барлыкъларына ишеклик жокъду.

 Оноу

Айлыкъны ёлчеми кётюрюледи 

Къурулуш

КЕНГЕШ

Юрий Чайка, жыйылыу-
ну ача, быллай тюбешиуле 
округну регионларында бар-
дырылгъанларын, Ставро-
поль крайны, Дагъыстанны, 
Къарачай-Черкесни къоруу-
лау промышленностьларыны 
онглары сюзюлгенлерин 
белгилегенди. Алада бел-
гили этилген кемчиликле 
сюзюлгендиле, бир-бир со-
рууланы Россейни Къоруулау 
эм Промышленность эмда 
сатыу-алыу министерство-
ларыны къараууна берил-
гендиле.   

– Россейге къажау санк-
цияла кийирилгенлери бла 
байламлы къоруулау пред-
приятиялагъа   чырмаулагъа 
тюберге тюшгенди: сырьёну 
тыйгъандыла, оборудова-
ние эм анга керекле багъа 
болгъандыла, чыгъарыл-
гъан продукцияны ёлчеми 
азайгъанды, предприятияны 
жангыртыуда кемчиликле 
бардыла, билимли кадрла 
жетишмей башлагъанлары 
сезилгенди. Болсада аны 
бла бирге бу кезиуде респу-
бликаны  бир-бир предпри-
ятияларында чыгъарылгъан 
продукцияны ёлчеми ёс-
генди. Ол а власть органла 
бла предприятияла, респу-
бликаны оноучусуну  тама-
талыгъында бирге келишип 
ишлегенлерини хайырын-

данды,– дегенди полпред.
Къоруулау промышлен-

ностьну билимли кадрла бла 
жалчытыугъа энчи эс буру-
лургъа кереклисини юсюн-
ден да айтылгъанды.  Юрий 
Яковлевич бу жумушла фе-
дерал араны, регионлада 
толтуруучу власть орган-
ланы, бийик эм орталыкъ 
профессионал билим берген 
учрежденияланы  бла пред-
приятияланы къатышыулары 
бла тамамланнганларын 
чертгенди. 

– Округда ол жаны бла 
буйрукъла берилгендиле. 

Болсада жаланда федерал 
органланы жууаплылыкъла-
рында болгъан соруула да 
бардыла. Аланы тамамлауда 
биз да себеплик этерге ха-
зырбыз,– деп белгилегенди 
полпред.

РФ-ни Президенти 2023 

жылда 29 майда чыгъаргъан 
390-чы номерли Указына 
тийишлиликде, аны федерал 
округлада толу эркинлик-
ли келечилери Аскер-про-
мышленный комиссияны 
къауумуна кийирилгенлерин 
эсгертгенди Юрий Чайка. 

Ол а болгъан кемчиликле-
ни бийик даражада ачыкъ 
этерге онг береди. Болумну 
тинтир мурат  бла полпредни  
буйругъу  бла ишчи  къауум 
къуралгъанды. Ол а къырал 
власть органланы къоруулау-
промышленный комплексни 
соруулары жаны бла ишле-

рин бирге тийишдирликди. 
Андан сора да Россейни 
Промышленность эм сатыу-
алыу министерствосунда 
промышленный предприяти-
яланы кереклерин жалчытыу 
жаны бла оператив штаб 
къуралгъанды, ол да сау 

кюнню ишлейди. Полпред 
айтханыча, аны оноучулары 
бла  хайырлы байламлыкъла 
бардыла.  

– Барыбыз да биригип 
ишлесек, не сынауладан, 
къыйынлыкъладан да къу-
тулаллыгъыбызгъа толу ий-
нанама. Хар биригизни да 
къыралыбызны келир жа-
шауу бла байламлы соруу-
ланы тамамлауда къадалып 
ишлерге чакъырама,– де-
генди Юрий Чайка сёзюню 
ахырында. 

КъМР-ни Башчысы Казбек 
Коков а республикагъа этил-

ген болушлукъ, жамауатха 
магъаналы социал соруу-
ланы тамамлауда себеплик 
ючюн ыразылыгъын айтхан-
ды. «Артыкъда уллу проект-
леден бири онкология араны 
къурулушу башланнганы 
бла байламлыды. Ол кёп 
заманны созулгъан, адамла-
ны жарсытхан иш эди. Ахча 
бёлюннгенди, 2024 жылны 
ахырына араны битдирирге 
борчла салыннгандыла. Би-
теу жумушла белгиленнген 
болжалда бардырылады-
ла»,– дегенди республиканы 
оноучусу.

Жыйылыуда сюзюлген со-
рууну магъаналылыгъын да 
белгилегенди Казбек Вале-
рьевич. «Промышленность 
республиканы экономикасын 
айнытыуда стратегия  магъ-
аналы бёлюмдю. Бюгюн 
производствола жангыр-
тыладыла. Аладан эм уллу 
проект вольфрам-молибден  
жарашдырыу комбинатды.  
Отрасльде билимли, сынаулу 
ишчиле жетишмегенлери 
сезиледи. Бу соруу энчи 
кенгешде сюзюлгени   кем-
чиликни кетериу жаны бла 
мадарла федерал араны 
себеплиги бла тамамланы-
рыкъларына ышандыра-
ды»,– дегенди республиканы 
Башчысы.

Ызы бла КъМР-ни къору-
улау-промышленный ком-
плексини болумуну, аланы 
ишлеринде кемчиликлени 
эм айнытыуну онгларыны 
сорууларына къаралгъанды. 
Кенгеш жабыкъ халда бар-
дырылгъанды. 

ТИКАЛАНЫ Фатима. 

Республиканы къоруулау 
промышленностуну онглары сюзюлгендиле

Республиканы бу пред-
приятиясы къыралны къо-
руулау заказларын толту-
руугъа къатышады. Анда 
Россей Федерацияны Къо-
руулау министерствосуна, 
МЧС-ге эмда башха ведом-
стволагъа кийимле, ырыс-

хы керекле да тигедиле. 
Предприятияны жери  се-

гиз минг квадрат метрден 
асламды. Аны кийимле тик-
ген беш цехи, сынау, басма-
лау, бичген, хазырлагъан, 
накъышлагъан эмда башха 
бёлюмлери бардыла. Кеси 

да шёндюгю оборудование 
бла жалчытылыныпды. Аны 
тийресинде ашхана, мед-
пункт да орналыпдыла. Иш-
чилеге хакъсыз ашатадыла, 
медицина  болушлукъ  алыр 
онгла да бередиле.

«ВоенТекстильПромну» 
бёлюмлери дагъыда Бахсан-
да бла Залукокоажеде бар-
дыла. Алада минг чакълы 
адам ишлейди, деп билдир-
гендиле КъМР-ни Башчысы-
ны бла Правительствосуну 
пресс-службасындан. 

Казбек Коков полпред-
ни быйылны биринчи жа-
рымыны баш экономика 
кёрюмдюлери бла шагъы-
рейлендиргенди. Алай бла 
республикалы бюджетни 
кеси файдалары былтырны 
бу кезиуюнден эсе  14 про-
центге ёсгендиле. Халкъны 
файдасы биринчи  юч айда 
4,5 процентге аслам бол-
гъанды. Августда бюджет 
организациялада ишлеген-
лени хакълары, 2021-2022 

жылладача, 10 процентге 
кётюрюллюкдю.

Эсепге тюшген ишсиз-
лени саны да 43 процентге 
азайгъанды. Бюгюнлюкде 
ала 5,5 мингнге жетедиле. 
Аны бла бирге гитче эмда 
орта предпринимательлик 
бла кюрешгенлени, къол 
усталыкъларына кёре кес-
лерине иш къурагъанланы 
санына къошула барады. 
Бюгюнлюкде ала 20 647 
эмда 65 139 боладыла.  Бу 

бёлюмде 106 мингден аслам 
адам урунады.

«Адамларыбызны фай-
даларын кётюрюуге, иш-
сизлени санын азайтыугъа 
Президентибиз Владимир 
Владимирович Путинни баш-
ламчылыгъы бла жарашды-
рылгъан миллет проектле 
уллу себеплик этгендиле. 
Аланы толтуруу жаны бла ре-
спублика къыралда экинчи 
жерни алады, СКФО-да уа 
биринчиди»,– деп билдир-
генди КъМР-ни Башчысы.

Миллет проектлеге бизни  
республикадан битеу да 270 
проект киреди. Быйыл 19 
уллу мекям, ол санда жети 
школ бла поликлиника хай-
ырланыргъа берилликдиле.

Тюбешиуде сёз энчи аскер 
операциягъа къатышхан-
лагъа болушлукъ къалай 
къуралгъаныны юсюнден да 
баргъанды. Белгиленнгени-
ча, мобилизация бла аскерге 
чакъырылгъанлагъа регион-
дан бир кере тёленнген ахча 
болушлукъ бериле турады. 
Къазауатха бизни республи-
кадан баргъан жашла бла 
байламлыкъ жюрютюледи, 
алагъа керекли болушлукъ 
да этиледи. Битеу да гумани-
тар жюкден 300 тонна, энчи 
техника керекле, къыйын 
жерледен ётерге боллукъ 
автомобильледен 30-дан 
асламы берилгендиле.

Донецк бла Луганс халкъ 
республикалагъа, Херсон 

областьха да гуманитар 
жюкден 500 тонна жибе-
рилгенди. Ары уа биринчи 
керек болгъан затла, аша-
рыкъла, суу, кийимле, сабий 
аш-азыкъ эм башха керекле 
киредиле.  «Бу ишни биз баш 
борчларыбыздан бирине 
санайбыз»,– дегенди Казбек 
Коков.

Ол Юрий Чайкагъа респу-
бликаны жокълагъаны, ре-
спубликагъа уллу магъананы 
тутхан проектлеге дайым се-
беплик этгени ючюн жюрек 
ыразылыгъын билдиргенди.

КъМР-ни Башчысыны 
бла Правительствосуну 

пресс-службасы. 

ТЮБЕШИУ

Сёлешиуню ёзеги – Къабарты-Малкъарны социал-
экономика айныуу эмда аскерчилеге къайгъырыу

КъМР-ни Башчысы Казбек Коков бла РФ-ни Президен-
тини Шимал-Кавказ федерал округда толу эркинликли 
келечиси Юрий Чайка эки жанлы тюбешиу бардыргъан-
дыла. Аны кезиуюнде республиканы социал-экономика 
айныууну  онгларын эмда жамауат-политика болумну 
сюзгендиле. 

Сыйлы къонакъ кийимле тикген 
предприятияны жокълагъанды

Россей Федерацияны Президентини Шимал-Кавказ 
федерал округда толу эркинликли келечиси Юрий 
Чайка Къабарты-Малкъаргъа къырал жумуш бла 
келгенди. Ол  кийимле тикген «ВоенТекстильПром» 
предприятияда иш къалай баргъаны бла шагъырей-
леннгенди.

 Республикада билим бериу Рос-
сейни Президентини «РФ-ни 2030 
жылгъа дери айнытыуну миллет 
борчлары» Указына, «Билим бериу» 
миллет проектге, «Билим бериуню 
айнытыу» федерал эм регион  про-
граммалагъа тийишлиликде тамам-
ланнганын белгилегенди министр. 
Къыралны оноучусу Россейни дуния 
башында билим бериуню качествосу-
на кёре алчы он къыралгъа  кийирирге 

борчла салгъанды. Ол мурат бла 
билим бериуде тынгылы жангыртыу 
жумушла толтуруладыла, кадрла бла 
жалчытыу мадарла тамамланадыла.

Министр билдиргенича, бюгюнлюк-
де школгъа дери билим бериу 266 
учрежденияда  49,5 мингден аслам 
сабий окъуйдула эмда 4,2 мингден ас-
лам устаз ишлейди. Сабий садла  бла 
чырмаусуз жалчытынырча мадарла 
къуралгъандыла. Битеу да бирге школ-

гъа дери жыл санда сабийлени саны 87 
мингден асламды. Министр школгъа 
дери билим бериуню онглары бла 
чырмаусуз хайырланырча мадарла 
къуралгъанларын энчи белгилегенди. 

 Битеулю билим бериу программала 
уа 266 организацияда толтуруладыла, 
аладан 172-си элледе орналыпдыла.  
Сабийлени саны аз школла да барды-
ла – 32 (битеу школланы 12 проценти). 

– Бюгюнлюкде школлада 119,9 
мингден аслам  сабий окъуйду, 2019 
жылдан башлап орта эсеп бла жылгъа 
окъуучуланы санына 4-6 минг къошу-
лады,– дегенди министр эмда терге-
улеге кёре, 2025 жылда школчуланы 
саны 127,9 мингнге жетеригин, шён-

дюгю тарихлеге сегиз мингнге жууукъ 
окъуучу къошуллугъун белгилегенди.

Бюгюнлюкде 49 школда окъутуу 
эки сменнге бардырылады. Аланы 
асламы Нальчикде орналыпдыла.  
Экинчи сменнге 16,4 минг сабий жю-
рюгендиле. 

 Битеулю билим бериу учреждени-
ялада 18,2 минг адам ишлейдиле, ол 
санда устазла, къошакъ билим бериу 
бла кюрешгенле, психологла, юйрети-
учюле эм башхала. Министр билдир-
генича, устазланы 10,7 проценти 60 
жылдан таматадыла (777 адам), 35 
жылгъа дери жаш адамла уа жаланда 
6,6 процентге жетедиле – 480.

ПАРЛАМЕНТ

Ишчи усталыкъны даражасы ёсе барады
КъМР-ни Парламентини жай сессияда ахыргъы жыйылыуунда 

республикада  билим бериуню болумуну эмда келир кезиуде айны-
тыуну онглары сюзюлгендиле. Депутатланы бу сферада болум бла 
жарыкъландырыу эм илму министр Анзор Езаов шагъырей этгенди.  
Жыйылыуну спикер Татьяна Егорова бардыргъанды.

Ахыры 2-чи бетдеди.

РФ-ни Президентини Шимал-Кавказ федерал округ-
да толу эркинликли келечиси Юрий Чайка Нальчикде 
Къабарты-Малкъарны  къоруулау промышленностуну 
предприятияларыны ишлерини эмда айнытыу онгла-
рыны соруулары жаны бла кенгеш бардыргъанды. 
Анга  КъМР-ни Башчысы Казбек Коков, жууаплы мини-
стерстволаны бла ведомстволаны келечилери къатыш-
хандыла.

Россейде солууну сай-
лагъанланы саны ёсюп 
барады. Туризм жаны бла 
федерал агентство билдир-
геннге кёре, къауум адам 
бирге болуп, къыйын неда 
адам аягъы басмагъан 
жерлеге жолоучулукъла 
къурап солургъа сюйген-
лени асламысы Шимал 
Кавказны, бек алгъа Дагъ-
ыстанны сайлайдыла. Кес-
лери алларына солууну 
жаратханла уа Минги тауну 
тийресин, Къарачай-Чер-
кесни Архызын, Сочини да 

дурус кёредиле.  Быйыл 
А лтайгъа,  Карелиягъа, 
Камчаткагъа, Адыгеягъа 
барып, андагъы табийгъат 
тамашалыкъланы кёрюр-
ге итиннгенлени саны да 
ёсгенди. 

«Ёсюуню сылтауу жа-
ланда  пандемия бла бай-
ламлы чеклени кетериуде 
тюйюлдю,  солугъанлагъа 
жангы онгла, жолла къурау 
да анга себеплик этедиле. 
Андан сора да, къыралы-
бызны игирек билирге, аны 
ариу табийгъат жерлерин 

кёрюрге, турмушларын бир 
ауукъ заманнга тюрленди-
рирге сюйгенле да кёпден-
кёп бола барадыла.  Ал-
гъын жыллада къыралны 
да ич туризмге себеплик 
этерча онгла къурагъаны 
къоранчланы бир кесегин 
къайтаргъаны да болуш-
ханды. 2022 жылда дагъ-
ыда «Къуру жолоучулукъ 
бла чекленмей» деген про-
грамма да жашауда барды-
рылгъанды», –  дегендиле 
федерал агентствода.

Бауаланы Ахматны къызлары 
Айна бла Саида билимде, жамауат 
жашауда да алчылыкъгъа итинедиле,  
школ замандан окъуна тюрлю-тюр-
лю олимпиадалагъа, конкурслагъа 
къатыша, жетишимле болдурадыла. 

Эгечледен тамата Айна Нальчикни 
4-чю номерли гимназиясын бошагъ-
анды. Аны аттестатында энчи белги 
барды – «Окъууда энчи жетишимле 
ючюн»! Айна – регион эм битеурос-
сей конкурслагъа, олимпиадалагъа 
къатыша,  алчыланы санына кёп кере 
чыкъгъанды.  Орус тилден Бир къы-
рал экзаменде 100 балл алгъанын а 
энчи белгилерге керекди. Орус тилни 
грамматикасын быллай даражада 
билген фахму хар кимге да бериле 
болмаз, баям. 

Алай бла школдан сора Айна Мо-
сквада О.Е.Кутафин атлы къырал 

юридический университетге кир-
генди. Бу вуз къыралда эм эрттеги-
лиледен эм даражалыладан бири 
болгъанын айтырчады. Аны аты Рос-
сейде, тыш къыраллада илму-тинтиу 
арача белгилиди.   90 жылны ичинде 
вуз кёп юристлени хазырлагъанды, 
аланы арасында белгили, атлары 
битеу къыралгъа белгили ёкюллени, 
алимлени да.  

Таулу къыз бери кирирге итиннгени-
не уа ол школ заманда окъуна вузну 
право жаны бла олимпиадасына 
къатышып, аны лауреаты болгъаны 
да шагъатлыкъ этеди. Университетни 
жашаууна да ол тири къатышады. Ол 
Студентлени илму биригиулерини  
сыйлы келечисине сайланнганды. 
Бу биригиу жаш юристлени илмугъа, 
тинтиу ишге сейирлерин къозгъар 
мурат бла ишлейди. Айна былтыр 
биригиуню айнытыугъа салгъан 
къыйыны ючюн Ыразылыкъ бла са-
угъаланнганын да айтырчады.

Студент жыллада къадалып ишле-

гени, кече-кюн да китапладан билим 
алгъаны, устазланы айтханларын 
толтургъаны, кечеле бла жукъламай 
экзаменлеге, зачётлагъа хазырланн-
ганы  хайыр келтирмей къоймагъан-
ды. Айна бу кюнледе университетни 
эм уллу институтуну – энчи право 
жаны бла – магистратурасыны   къы-
зыл дипломуна тийишли болгъанды! 
Аперим, таулу къыз!

Институтну айырмалы студентле-
рин алгъышлай, вузну проректору 
Инна Ершова жетишимли жаш 
адамланы андан ары айныргъа, 
илмуда кеслерине жол табаргъа 
чакъыргъанды. «Сиз юридический 
илмуну эм къыйын бёлюмюн сай-
лагъансыз. Анда жетишимли болур 
ючюн а, хар кюн да билимигизни иги-
лендирирге керек боллукъду. Сизге 
университет жашаугъа кенг жолла 
ачханды»,– деп алгъышлагъанды ол 
выпускниклени. 

Биз да, ол кюн айтылгъан ариу 
сёзлеге къошула, Бауаланы Айнагъа 

усталыгъында жетишимле, жашауун-
да насып тежейбиз. 

Саида да тамата эгечини ызындан 
барады. Анга алыкъа 17 жыл тол-
гъанды, аны жетишимлери  энтта 
алдадыла. Болсада ол да тюрлю-
тюрлю олимпиадалагъа къатыша, 
айырмалыланы санына чыгъады.

Сёзсюз, быллай итиниулю жаш 
тёлюбюз бла ёхтемленирге, къууа-
ныргъа эркинбиз.  Жашларыбыз бла 
къызларыбыз билим ала, ишлеген 
жерлеринде жетишимле болдура, 
тенглерине ариу юлгю кёргюзте, ата-
бабаларыбызны тёрелерин сакълай, 
миллетни атын уллу къыралда ахшы-
лыкъла бла белгили этедиле, халкъны 
келир кюню ышаннгылы болгъанына  
ийнандырадыла. 

АБДУЛЛАХЛАНЫ Фатима 
хазырлагъанды. 

Бу кёпюрле алгъын экишер ызлы 
эдиле. Автомашиналаны саны кё-
бейе баргъаны ючюн, ала азлыкъ 
этип тебирегендиле, алада асфальт 
да эскирек болгъанды. Ведомство-
да айтханларына кёре, бир сутканы 
ичинде юслери бла ётген транспортну 
саны 35 мингнге жетеди. Энди уа ала 
тёрт ызлы боллукъдула. Машина терс 
жанына чартлап чыкъмазча, жолланы 
орталарын буруула бла айырлыкъдыла.

Бахсанда кёпюрде ишле былтыр 
июльда башланнгандыла. Бюгюнлюк-
ге аны экиден бири тамам этилгенди. 
Специалистле мурдорун кенгертген-
диле эмда кючлендиргендиле, чыпын-
ларын орнатхандыла, энди уа жолун 
ишлей турадыла. Аны узунлугъу 122 
метр боллукъду. Кеси да темирден бла 
бетондан этилликди.

Эски Черекни аллында кёпюрню 
узунлугъу уа 135 метрге жетеди. Аны 

жангыртыуну бла былтыр сентябрьде 
къолгъа алгъандыла. Анда да кёп зат 
этилгенди. Ишчиле тири къармашы-
удадыла, борчларын болжалындан 
алгъа толтура барадыла.

Кёпюрлени экилеринде да жолну 
кенглиги 25 метр боллукъду. Хар ыз-
гъа 3,5 метр къоярыкъдыла. Алагъа 
юч къатлы асфальт жаярыкъдыла, 
мурдорун а, энчи аула бла кючленди-
рип, бетондан этерикдиле. Объектледе 
дагъыда чыракъла, буруула, белгиле 
орнатырыкъдыла. Жауун суула уа 
тюзюнлей череклеге саркъмай, би-
ринчиден тазалаучу орунлагъа тюше-
рикдиле.

Управленияда айтханларыча, кёпюр 
къурулушчула ишде инновация тех-
нологияланы хайырланадыла. Сууну 
тыйгъан затны (битум-полимер) чач-
дырып алай жарашдырадыла. Аны 
хайырындан ол бир тюрсде жагъыла-
ды, асфальт да анга иги жабышады. 
Кёпюрлени жоллагъа къошулгъан 
жерлерин а полимербетондан этедиле. 
Ол а къаты затды, кеси да сынмайды, 
чыдамлыды.

Къыш сууукълада кёпюрлени юс-
леринде буз болурун метеостанцияла 
кёргюзтюп турлукъдула. Тюз аллай 
къоркъуу чыкъгъанлай, энчи уста-
новкала асфальтха бузну эритиучю 
затланы чачарыкъдыла. Бу ишге адам 
къатышырыкъ тюйюлдю.

Жангыртыу ишлени кезиуюнде объ-
ектледе болжал халда кёпюрчюкле 
сюегендиле. Алада машиналагъа 
бирер ыз барды.  

УЛБАШЛАНЫ Мурат 
хазырлагъанды.

 Мадар

Чегемде ишлене 
тургъан уллу теплица 
комплексни биринчи 
кесегинде хар не да 
хазыр чекге жетгенди, 
деп билдиргендиле 
районну жер-жерли 
администрациясындан.

Объектни саулай уллу-
лугъу 37,6 гектарды, ке-
синде да наныкъла эмда 
тахта кёгетле ёсдюрлюк-
дюле. Шёндю аны алты 
теплицасын, администра-
тив эмда башха мекямла-
рын сюеп бошай турады-
ла. Специалистле инже-
нер инфраструктураны 
къурау, оборудованияны 
орнатыу жумушла бла кю-
решедиле, урлукъ себерге 
да хазырланадыла.

Теплица комплексде би-
ринчи заманда 600 адам 
и ш л е р и к д и ,  а ртд а  у а 
аланы саны эки мингнге 
жетерикди.  Айлыкъны 
орта ёлчеми уа 35 минг 
сомдан башланырыкъ-
ды.  Администрацияда 
айтханларына кёре, ары 
адамланы алып башлагъ-
андыла. Башында сагъы-
нылгъан биринчи объект 
а бу айны ахырына дери 
ачыллыкъды.

Бизни корр.

АПК

Чегемде – башы 
жабылгъан уллу бахча

Къырал Думаны пленар 
кенгешинде былтыргъы 
бюджетни толтуруу бла бай-
ламлы отчётну сюзгендиле 
эм къабыл этгендиле бу 
кюнледе.

Бюджетни жарашдыры-
угъа Правительство бла 
бирге «Единая Россия» да 
къатышханды. Ары про-
граммаланы ахча бла жал-
чытыу эмда кёп бёлюмледе 
оноула этиу жаны бла соци-
ал магъаналы тюзетиулени 
жибергенди партия. Билим 
бериуде эмда саулукъ сакъ-
лауда объектлени юсюн-
ден айтханда, былтыр 252 
орта школ, 270 больница 
эмда поликлиника, жети 
жюзден артыкъ фельдшер-
акушер пункт берилгенди 
хайырланыугъа. Партия 
къармашып, школ авто-
бусла бла жалчытыугъа да 
асламыракъ ахча бёлюнн-
генди, регионлагъа аллай 
4171 жангысы жиберил-
генди. Дагъыда жылы аш 
бла жети миллион школчу 
жалчытынады, 900 минг 

устазгъа эмда колледжле-
де 100 минг кураторгъа уа 
классланы жумушларын 
тамамлагъанлары ючюн 
ай сайын къошакъ халда 
бешишер минг тёленип ту-
рады. Къыралда экономика 
болумну тюзетиуге уа эки 
триллиондан аслам сом 
бёлюннгенди.

«Единая Россия» партия-
ны Къабарты-Малкъардан 
депутаты Виктория Родина, 
KABARDIN-BALKAR.ER.RU 
сайтха жууап бере, адам-
ланы къолайлыкълары ёсе 
баргъанын сакълау, къы-
ралны социал жаны бла 
борчларын толтуруу эмда 
экономикагъа тутхучлукъ 
этиу бюджетни баш борчу 
болгъанын билдиргенди. 
Болумну осаллыгъына да 
къарамай, къырал салгъан 
умутла бары да толгъанды-
ла, дегенди ол.

«Единая Россия» саулукъ 
сакълау, регионланы айны-
тыу эмда социал политика 
бла байламлы тюзетиуле-
рин хазырлап, ала бюд-

жетге тюшерча этгенди. 
Ахыр юч жылны ичинде аны 
къоранчлары 70 процентге 
аслам болгъандыла. Сёз 
ючюн, миллет проектлени 
тамамлаугъа 517 миллиард 
сом къошулурча этилгенди, 
ол санда 66,9 миллиар-
ды партияны билим бериу 
бёлюмде халкъ програм-
масына кирген объектле-
ни (жыл сайын) тынгылы 
жангыртыугъа бёлюнеди. 
Былтыр саулай къырал-
да 1663 мекямгъа ремонт 
этилгенди. Къабарты-Мал-
къарда уа «Билим бериу» 
эмда «Демография» мил-
лет проектлени чеклеринде 
ишлеге 3642,23 миллион 
сом къоратылгъанды. Аны 
бла Президентни Послани-
ясында белгиленнген бор-
чланы бары да жик-жиги 
бла толтурулгъандыла деп, 
ышаннгылы айтыргъа бол-
лукъду», – дегенди депутат.

ОМАРЛАНЫ Мурат
 хазырлагъанды.

 Партия жашау

Миллет борчланы тамамлаугъа 
аслам ырысхы бёлюннгенди

Жыйылгъанланы алла-
рында сёлеше, Татьяна Бо-
рисовна бийик билим алыу 
– ол не заманда да адамны 
жашауунда магъаналы ке-
зиу болгъанын чертгенди. 
Кесини эмда Парламентни 
депутатларыны атындан ала 
КъМКъУ-ну алай айырмалы 
бошагъанлары ючюн жаш 
адамланы жюрекден ал-
гъышлагъанды эмда алагъа 
жашау жолларында жангы 
бийикликле бла жетишимле 
тежегенди.

– Бюгюн сиз къызыл ди-
пломла алып, выпускникле-
ни эм сыйлы тёрелерине 
чыкъгъансыз. Мындан ары-
сында да хар заманда аллай 
даражадан кем болмазлыгъ-
ыгъызгъа, жангыдан-жангы 
бийиклеге чыгъа барлыгъ-
ыгъызгъа ийнанама. Эм 
хурметге бла ариу сёзлеге 
бюгюн сизни ёсдюрген ата-
аналарыгъыз тийишлидиле. 
Ала сизни хар заманда да 
кёллендиргенлей келеди-
ле. Алда сизни уллу жа-
шау сакълайды. Аны кёпге  
юлешиннген жолларында 
кесигизни жеригизни табып, 
жетишимли, насыплы да 
болуругъузгъа ышанама,– 
дегенди.

Жаш тёлюню, ата-ана-
ланы, преподавательлени 
да университетни ректору-
ну къуллугъун толтургъан  
Юрий Альтудов да алгъыш-

лагъанды. Ол жаш адам-
ланы жетишимлери окъуу 
юйню устазларыны кесле-
рини ишлерине уллу кёл-
лю болмагъанлары бла да 
къаты байламлы болгъанын 
чертгенди. Ала кеслерини 
билимлерин, ангылауларын, 
заманларын да студентле-
ден къызгъанмай,  не заман-
да да болушлукъгъа, къайгъ-
ырыулукъгъа  хазырлыкъда 
уруннганларыны юсюнден 
хапарлагъанды.

Университетни бошагъан 
жаш тёлюню бюгюнлюкде 
усталыкъ хунерлери бийик 
даражада болгъанын бел-
гилей, аны бла бирге ала 
жамауат ишге тири къатыш-
ханларын, волонтёрла болуп, 
кёплеге болушханларын да 
айтханды. Андан сора да, 
университетни таматасы 
республиканы оноучула-
ры окъуу юйню жангы про-
ектлерине бла башламчы-
лыкъларына тутхучлулукъ 
этгенлерине ыразылыгъын 
билдире, аны себеплиги бла 
вуз академиялы алчыланы 
«Приоритет 2030» атлы стра-
тегиялы программасына 
къошулургъа онг тапханын 
ангылатханды.

Андан сора да, байрам ин-
гирде ары жыйылгъанланы 
жаш адамланы жетишим-
лери бла алгъышлау сёзле-
ге КъМР-де баш федерал 
инспектор Тимур Макоев, 

КъМР-ни Правительствосуну 
Председателини биринчи 
орунбасары Сергей Говоров, 
СВО-гъа эки кере къатыш-
хан Гашаланы Хаким, «АПП 
Радий» АО-ну башчысы Ма-
гомет  Конов,Халкъла аралы 
черкес ассоциацияны прези-
денти Хаути Сохроков, «Кав-
каз.РФ» АО-ну толтуруучу 
директору Хасан Тимижев, 
КъМР-ни Профсоюзларыны 
федерациясыны председа-
тели Фатимат Амшокова, 
урунууну эмда социал къору-
улауну министри Асанланы 
Алим, гуманитар тинтиуле 
бардыргъан институтну ди-
ректору Касболат Дзамихов, 
бийик-тау геофизикалы ин-
ститутну директору Бекки-
ланы Мухтар,  жарыкълан-
дырыу эмда илму министрни 
орунбасары Мокъаланы Аче-
мез, кёп башхала да къошул-
гъандыла.

Къууанчлы ингирде кон-
церт программа да бери 
келгенлени кёллерин кё-
тюргенди.  Жамауат сюйген 
жырчыларыбыз Газаланы 
Алим, Жаникаланы Элдар, 
Черим Нахушев, Ислам бла 
Карина Киш, Джах-Фар, 
Индиядан студент Хушан 
Верма, бирсиле да байрам-
гъа  къууат салгъандыла. 
Ахырында уа КъМКъУ-ну 
гимнин жырлагъандыла 
эмда кёзге ариу кёрюннген 
фейерверк болгъанды.

Эсгерте кетейик, быйыл 
Къабарты-Малкъар къырал 
университетни тёрт минг 
чакълы  жаш бла къыз бо-
шагъанды. Аладан а беш 
жюзден аслам адам къызыл 
дипломгъа тийишли бол-
гъанды.

ТРАМЛАНЫ Зухура. 

Жашил театрда – 
къызыл дипломла 

Бу кюнледе Къабарты-Малкъар къырал университет-
ни жетишимли, башхача айтханда уа, къызыл диплом-
лагъа бошагъанланы къууанчлы халда алгъышлау 
Нальчикде Жашил театрда озгъанды. Быллай байрам 
энди жылдан-жылгъа ахшы эмда ариу тёреге айланып,  
бери окъуу юйню институтларыны, колледжлерини 
башха-башха бёлюмлерин тауусханла, аланы окъут-
ханла, ата-анала, бирсиле да жыйыладыла. Аны хур-
метли къонакъларыны арасында уа КъМР-ни Парла-
ментини Председатели Татьяна Егорова да болгъанды.

Байрам

– Устазланы жыл санларын, окъуу-
чуланы саны кёбейгенин, школлада 
окъутууну бир сменнге кёчюрюрге 
белгиленнгенин эсге алсакъ, 2030 
жылгъа дери хар жыл сайын бек 
аздан 200 устаз къошулургъа, алай 
бла устазланы санын 22 процентге 
кёбейтирге керек боллукъду,– деп 
билдиргенди докладчы.

Сёз къошакъ билим бериуню 
юсюнден да баргъанды. Бюгюнлюк-
де республикада 24 организация 
барды, алада 50 минг сабий кюре-
шедиле.

Орта профессионал билим берген 
19 учрежденияда уа 17 мингден ас-
лам жаш адам окъуйдула.  Министр 
айтханыча, ахыр жыллада коллед-
жлени даражасы ёсгенди, ишчи уста-
лыкълагъа юйренирге сюйгенлени 
саны кёбейгенди. Сёзге, 2020-2021  
окъуу жылда 9-чу классдан сора 
колледжлеге 3,2 минг окъуучу кирген 
эсе, 2022-2023 окъуу жылда уа аланы 
саны тёрт мингден озгъанды.

Республикалы бюджетде  билим 
бериуге быйыл 16,8 миллиард сом  
салыннганды (2022 жылда – 15,7 
миллиард сом). КъМР-ни Башчысы 
Казбек Коковну буйрукъларыны че-
клеринде устазланы айлыкъларын 
кёбейтиу жаны бла мадарла толту-
рулгъанларын белгилегенди Анзор 
Езаов. Бюгюнлюкде орталыкъ ай-
лыкъ 36 874 сомгъа жетеди, ол а был-
тырдан жети минг сомгъа асламды. 
Айлыкъны кёбейтиу жумушла андан 
ары тамамланырыкъдыла. 

Билим бериуню айнытыуну жумуш-
ларыны юслеринден айта, министр 
жаш адамланы окъутуу бла бирге 
юйретиуге энчи эс бурулгъанын бел-
гилегенди. Ол жаны бла жумушла 
окъутуу программалагъа, календарь 
планлагъа кийирилгендиле эмда 
быйыл 1 сентябрьден   билим бе-
риу учреждениялада борчлу халда 

толтуруллукъдула. Юйретиу ишни 
бирикдирилген календарь планы, 
устазланы билимлерин игилендириу 
жаны бла программа жарашдырыл-
гъандыла. 

Бу жумушланы чеклеринде школ-
лада РФ-ни къырал белгилери 
орнатылгъандыла, хар ыйыкъ да 
школлада дерсле къырал байракъны 
кётюрюуден башланнганды. Аны бла 
бирге сабийлени бла жаш тёлюню 

«Биринчилени атламы» битеуроссей 
къымылдауну бёлюмлери къурал-
гъандыла. Жангы окъуу жылдан  140 
школда директорну  юйретиу эм жаш 
тёлю жамауат организацияла бла 
байламлыкъла жаны бла кенгешчи-
лери ишлеп башларыкъдыла. 

 Республика «Билим бериу» миллет 
проектни жашауда бардырыугъа 
тири къатышханын билдиргенди 
министр. Аны чеклеринде билим 
бериу учреждеинияла ишлетиледиле 
эм жангыртыладыла. 2020 жылдан 
бери тёрт школ ишлетилип, хайырла-
ныргъа берилгенди. Алада 2,4 минг 
окъуу жер къуралгъанды. 

– Быйыл да окъуучулагъа эши-
клерин юч жангы школ ачарыкъды. 
Алада 1785 окъуу жер боллукъду. 
2024 жылгъа дери энтта 16 школ хай-

ырланыргъа бериллиги белгиленеди. 
Битеу бирге алада 9689 окъуучугъа 
билим алыргъа онгла къураллыкъ-
дыла. Къабарты-Малкъар бу кёрюм-
дюлеге кёре къыралда беш алчы 
регионну арасына киреди,–дегенди 
Анзор Езаов.

 Аны бла бирге «КъМР-де школ 
системаны тынгылы жангыртыу» 
регион программа да толтурулады. 
Аны чеклеринде 2026 жылгъа дери 

210 мекямда тынгылы жангыртыу 
жумушла бардырыргъа борчла са-
лыннгандыла. Былтыр 30 школну ме-
кямында толтурулгъандыла тийишли 
ишле.  Бу жумушлагъа 1,4 миллиард 
сом бёлюннгенди. Быйыл да 40 школ 
жангыртылады, аладан 30-усун жыл-
ны ахырына дери битдирирге тийиш-
лиди. 2024-2026 жыллагъа энтта 150 
мекямны тынгылы тапландырыугъа 
заявкала хазырланнгандыла. 

КъМР-ни Башчысыны буйругъу бла 
сабий садланы мекямларын  таплан-
дырыуну программасы хазырлана-
ды. Министр билим бериу учрежде-
нияланы ырысхы-техника базаларын 
игилендириу жаны бла мадарланы 
юслеринден да билдиргенди. 

  Жаш адамланы эслерин илмугъа 
бурур, шёндюгю технологиялагъа 

юйретир мурат бла «Кванториум» 
технопаркла къурау жаны бла проект 
да толтурулады. Аны бла бирге эл 
школлада «Точка роста» бийик тех-
нологиялы арала ишлейдиле. Быйыл   
37 ара къураргъа белгиленеди.  

Докладда профессионал билим 
бериуню айнытыуну юсюнден да ай-
тылгъанды.  Бюгюнлюкде СУЗ-лада 
урунуу рынокда изленнген усталыкъ-
лагъа окъутуу бардырылады. «Жаш 
професионалла» федерал проектни 
чеклеринде 2019-2022 жыллада 43 
мастерской къуралгъанды – транс-
порт, къурулуш, информация техно-
логияла, эл мюлк, промышленность, 
дизайн эм башха усталыкълагъа 
юйретиу жаны бла. 

Жетишимле бла бирге министр 
кемчиликлени да белгилегенди.  Ала-
ны арасында кадрла бла байламлы 
соруугъа энчи эс бурулгъанды. Школ-
лада пенсиячыланы саны ёсгени 
бла байламлы педагогика вузлада 
окъутууну целевой халда бардырыр-
гъа, жаш адамланы школгъа келирге 
кёллендирирге, ал кезиуде жаш 
устазлагъа болушургъа кереклиси 
белгиленнгенди, ол санда «Земский 
устаз» программаны чеклеринде. 
Анзор Езаов узакъ   тау элледе билим 
бериуню качествосун игилендирирге, 
аланы ырысхы-техника базаларын 
жангыртыргъа кереклисин да айт-
ханды. 

 Докладда саулукъларына кёре че-
кленнген онглары болгъан сабийлени 
окъутууну, фахмулу жаш адамлагъа 
чыгъармачылыкъларын айнытыугъа 
себепликни, къошакъ билим бериу 
системаны шёндюгю излемлеге 
келишдириуню,  школчуланы тюрлю-
тюрлю олимпиадалагъа къатышыу-
ларын жалчытыуну юслеринден да 
айтылгъанды.

Докладны сюзе, депутатланы ми-
нистрге соруулары кёп болгъанды. 

ТИКАЛАНЫ Фатима.  

Ишчи усталыкъны даражасы ёсе барады
Ахыры. Аллы 1-чи бетдеди. 

Бахсан шахарны къатында жангыртыла тургъан кёпюрню быйыл бер-
ликдиле хайырланыргъа, Эски Черек элге кирген жерде быллай объек-
тни уа келир жылгъа тамам этерикдиле. Быланы экилеринде да шёндю 
60 адам ишлейди, хайырланыуда болгъан транспортну саны уа отузгъа 
жетеди. Аны юсюнден жоллагъа къарагъан «Кавказ» управлениядан 
билдиргендиле.

Солуу

Талпыныу

Илмуда, окъууда да – алчыла! 
Сабийликден билимге, илмугъа итиннген, окъууну сюйген артда   

атасын, анасын, тукъумун, халкъны да жетишимлери  бла къууан-
дырмай къоймайды. Таулу миллетни фахмулу жашлары  бла къыз-
лары къыралны даражалы вузларына кирип, билим аладыла, ызы 
бла сынаулу устала боладыла, тукъумларыны  атын иги бла айтды-
радыла. Биз бюгюн ма аллай  тырмашхан, тири, намыслы къызланы 

юслеринден жазаргъа сюебиз.

Саида. Айна

 Саулукъ

З А М А Н
Ол  Тёбен Чегемде туугъанды. 

Школну бошагъандан сора, баш-
да сагъынылгъан университетни 
тарых-филология факультетине окъ-
ургъа киреди. Аны 1986 жылда айыр-
малы бошагъандан сора, бир ауукъ 
заманны кеси элинде Къулийланы 
Къайсынны атын жюрютген школда 
орус тилден бла литературадан окъ-
утады. 

1987 жылдан бери КъМКъУ-ну 
малкъар тилни эм литератураны ка-
федрасында ишлейди. 1992 жылда 

Башкъортостанны къырал универ-
ситетини кандидат диссертацияла 
къоруулагъан энчи советини жыйы-
лыуунда «Формально-семантические 
модели именного предложения в 
современном карачаево-балкарском 
языке» деген темагъа илму ишин 
къоруулагъанды. 

Аны илму башчысы белгили синтак-
сист-тюрколог Ахматланы Ибрагим 
болгъанды. 2001 жылда, докторанту-
рада экинчи жылын окъуй тургъанлай, 
КъМКъУ-да «Структура и семантика 
именных предложений в карачево-
балкарском языке» деген темагъа 
доктор диссертациясын болжалдан 
алгъа къоруулагъанды. 2005 жылда 
РФ-ни Билим бериу министерствосуну 
оноуу бла анга профессор деген ат 
аталгъанды. 2022 жылда Кетенчила-
ны Мусса «КъМР-ни илмусуну сыйлы 
къуллукъчусу» деген сыйлы атха да 
тийишли болгъанды. 

Алгъын жыллада Кетенчи улу Гу-
манитар тинтиуле бардыргъан ин-

ститутну илму къуллукъчусу, КъМКъУ-
ну къабарты эм малкъар филология 
факультетини деканыны орунбасары, 

бу институтну директоруну орунбаса-
ры, КъМР-ни билим бериу эм илму 
министрини орунбасары болуп да 
ишлегенди. 2009 жылдан бери уни-
верситетни малкъар тил, бусагъатда 
уа къарачай-малкъар филология ка-
федрасына башчылыкъ этеди. 

Профессор, кесини терен билимин 
хайырлана, къарачай-малкъар тил 
билимни айныууна магъаналы юлюш 
къошханды. Аны синтаксисден тинти-
улери жаланда Къабарты-Малкъарда 
угъай, андан тышында да белгилиди-

ле. Ол 240 илму эм окъуу-методика 
ишни, ол санда он монографияны эм 
жыйырмадан артыкъ окъуу пособияны 
авторуду. Аланы ичинде: «Формаль-
но-семантические модели именных 
предложений в современном кара-
чаево-балкарском языке», «Структура 
и семантика именных предложений 
в карачаево-балкарском языке», 
«Структура и семантика номинатив-
ных предложений в карачаево-бал-
карском языке», «Къарачай-малкъар 
тилни морфологиясы», «Къарачай-
малкъар тилде этимни иесиз форма-
лары», «Структурно-семантическая 
организация простого предложения 
в карачаево-балкарском языке», «Ме-
тодика проведения письменных работ 
на уроках карачаево-балкарского 
языка в средней школе», «Къарачай-
малкъар ономастика», «Къарачай-
Малкъар тилде болушланы магъа-
налары», «Грамматиканы даулашлы 
соруулары», дагъыда башхала.

Илму бла кюреше, ол тилибизде 
синтаксис единицаланы мурдор-

магъана жаны бла юлешиниулерине 
энчи эс бурады. Къабарты-Малкъар-

ны гуманитар тинтиуле бардыргъан 
институтуну къарачай-малкъар бё-
люмюню алимлери хазырлагъан «Бу-
сагъатдагъы къарачай-малкъар тил» 
(эки кесеги барды) деген уллу илму 
ишни синтаксис бёлюмюн жазгъанды. 
Андан сора да, РФ-ни Билим бериу эм 
илму министерствосуну буйругъу бла 
Къарачай-Черкесни къырал универси-
тетинден алимле бла бирге кавказ эм 
тюрк тилледе бош айтымны синтаксис 
мурдорун тинтиуге жораланнган илму 
ишни жарашдырыугъа къатышханды. 

Бюгюнлюкде ол тилибизни миллет 
энчиликлерин ачыкълау бла бай-
ламлы тинтиу ишле бла кюрешеди. 
Иш кёллюдю. Мен ангылагъандан, 
Муссаны эм магъаналы илму ишлери 
алыкъа алдадыла.

Мусса тюрк эм битеулю тил би-
лимге аталгъан халкъла аралы, 

битеуроссей эм регион илму конфе-
ренциялагъа тири къатышады. Аны 
докладларында сёз синтаксис бла 
чекленип къалмай, дисциплинала 
аралы соруулагъа да жораланадыла. 
Ол «Бусагъатдагъы къарачай-мал-
къар тил» деген курсдан, андан сора 
да, «Тюрк тил билимни бусагъатдагъы 
концепциялары», «Къарачай-малкъар 
тилде болушланы магъаналары», 
«Тюрк тилледе тилни кесеклерини 
юсюнден», «Магистр диссертацияны 
хазырлауну амаллары», «Грамматика-
ны даулашлы соруулары» дегенча эм 
башха энчи дисциплиналадан да лек-
цияла окъуйду эм дерсле бардырады.

Аны бла бирге магистр програм-
магъа башчылыкъ этеди. Ол дагъыда 
бийик квалификациялы илму кадрла-
ны хазырлаугъа уллу эс бурады. Алай 

бла, Кетенчиланы Муссаны башчы-
лыгъында тогъуз кандидат эм эки 
доктор диссертация къорууланнганды.

Ол окъуу учрежденияланы окъуу-
методика жаны бла жалчыты-

угъа да тийишли магъана береди. 
Бирси алим-педагогла бла бирге, 
орта школлагъа деп, малкъар тил-
ни окъутууну концепциясын, андан 
стандартны, 5–9-чу, 11-чи класслагъа 
окъутуу программаны, школчулагъа 
деп «Къарачай-малкъар тилни битеу-
лю сёзлюгюн» да жарашдыргъанды. 
Андан сора да, А. Плешаковну «Тёге-
рекдеги къудурет» (1–4-чю классла) 
деген окъуу китабын кеси тилибизге 
кёчюргенди эм ол жаны бла хайыр-
ланнган сёзлюгюн хазырлагъанды. 
Окъутууну айнытыуну федерал инсти-
тутуну билим бериуюню проблемала-
рыны миллет арасыны илму-методика 
советини келечиси болуп тургъанды. 
КъМКъУ-ну тил билимден кандидат 
эм доктор диссертацияла къоруулау 
советини къауумуна киреди. 

Кетенчи улу окъутуу-юйретиу эм 
илму-тинтиу иши бла бирге жамауат 
ишге да тири къатышады. Ана тилни 
айнытыуну, сакълауну мадарларын 
басмада, радиода, телевиденияда да 
терк-терк кётюреди. 

Ол не заманда да студентге, аспи-
рантха, жаш алимге, устазгъа – 

къарачай-малкъар тилден эм битеулю 
тюркологиядан сорууу болгъаннга 
болушургъа хазырды. Жашаууну иш 
бла байламлы магъанасын ана тил 
бла байламлы тинтиулени мындан 
ары жангы даражагъа элталлыкъ 
усталаны хазырлауда кёреди. 

Кетенчи улу намыслы, адетли, ке-
лишиулю эм жарыкъ адамды. Аны 
къатында турсанг, кесинги да кёлюнг 
кётюрюледи. Ушакъ бардырсанг а, 
сейирлери кёп болгъанына тюшю-
несе. Ол хар заманда да жетишимге 
итинеди, адет-къылыгъын бирсилеге 
да юйреталады. Тырман этип, адамны 
жанын къыйнамайды. Ариу сёлешип, 
юйретир затын алай ангылатады. 
Ол эки сабийни атасыды. Юйдегиси 
бла бирге жашы Муратны бла къы-
зы Аминаны ахшы миллет тёреледе 
ёсдюреди. 

Биз, Муссаны шуёхлары, ишчи 
нёгерлери, окъуучулары аны 60 

жыллыгъы бла алгъышлай, мындан 
ары да ишинде жетишимли, юйюр 
жашауунда тынчлыкълы, ырахатлы, 
саулукълу да болуп, ёсюп келген жаш 
тёлюню юйретиуде бла окъутууда бет 
жарыкълы урунурун сюйгенибизни 
билдиребиз.

–Алим, нейрохирург-вертебро-
лог – ол кимди? Сенича усталыгъы 
болгъан врачха адамла къаллай 
жарсыулары бла келедиле, кимлеге 
болушлукъ этесе?

–Мени усталыгъым сырт сюекни  
эмда сырт сюекни жилигинде тюбер-
ге боллукъ ауруулары бла байлам-
лыды. Нейрохирургияны  юсюнден 
айтхан заманда уа – ол медицинада 
эм уллу ызладан бириди. Вертебро-
лог а, белгиленимча, сырт сюекге 
къарайды.

Алайды да, биз чырмылтынлары 
(грыжа), сыннганлары  болгъанлагъа 
сууукъ ётдюрюп, аны хатасындан 
эмда  аякълары-къоллары гыжы 
болгъанча кёрюнюп къыйналгъан-
лагъа, башха-башха чып тюшюп, 
санлары тебалмай къалгъанлагъа, 
сингирлери, беллери, сыртлары ау-
рутханлагъа, сырт сюекни ичиндеги 
жилигинде жарсыулары болгъан-
лагъа,  башхалагъа да болушабыз. 
Сёз  ючюн, больницада сырт сю-
еклерин сындыргъанлагъа неда 
чырмылтынлары, огъесе кёпгенлери 
болгъанлагъа операцияла  этеме. 
«Инимедде» уа ауругъанны селей-
тирча блокада уколла, чырмылтынны 
неда кёбюуню ёсюулери тохташырча 
физиопроцедурала этебиз.

Болсада блокаданы юсюнден айт-
хан заманда, аны терк-терк этерге да 
жарамайды. Ол ачытханны жаланда 
аз заманнга селейтеди, нек дегенде 
аурууну неден  къозгъалгъанын ке-
термейди.

– Саулукъ сакълауда энчи ней-
рохирургия ызны уа нек сайлагъ-
анса?

–Кесибизде КъМКъУ-ну меди-
цина факультетин бошап, артда 
Краснодарда къырал медицина 
университетни неврология эмда 
нейрохирургия кафедрасында не-
врология ыздан интернатураны 
ётгенме. Анда окъуй тургъанымда, 
«Крайны саулукъ сакълау арасы» 
деген аты бла энчи клиникада онг-
сузлагъа аппаратла бла болушхан 
реабилитолог болуп тургъанма. Ызы 
бла, дипломуму алгъанымдан сора, 
врач-невролог болуп да ишлегенме.

Ма ол заманда сагъынылгъан кли-
никаны директору Меланья Алексе-
евна Кохан манга не травматологга 
неда нейрохирургга окъусанг иги 
боллукъ эди, дейди. Аны айтханыны 
эмда болушлугъуну, ол а окъууума 
керекли ахчаны жарымын тёлеген 
да этгенди, себеплиги эмда хайыры 
бла бюгюнлюкде нейрохирург уста-
лыкъда ишлейме.  Сау болсун, бек 
ыразыма анга.

Аны болушлугъу бла Краснодар-
да Очаковский атлы  илму-излем 
институтда нейрохирургия ызгъа 
тюшюннгенме.  «Нейрохирург – ол 
да неврологду, жаланда аны къо-
лунда скальпель барды», – деп, ма 
алай айтылады медицинада. Врач-
нейрохирург дипломну алгъанымдан 
сора да, бу арада ишлеп, сынам 
жыйышдыргъанма.

–Медицинагъа тюшюндюрген 
устазларым быладыла деб а ким-
лени айталлыкъса?

–Мени усталыкъгъа юйрениуюме 
кёпле къошхандыла юлюшлерин. 
Краснодарда окъугъан  жерим Рос-
сейде окъуна эм белгили, кючлю да 
араладан бирине саналады. Сора 
анда барысы да кеслерини билим-
лерин,  ангылауларын да къызгъан-
магъан адамладыла. Сен юйренн-
ген, окъугъан эт ансы, аланы къайсы 
бири да болушлукъ этерге  хазырды.

Энчилеп айтсам а, нейрохирургия 
ыз не зат болгъанына  бегирек мы-
чымай болушлукъ этген нейрохирур-
гия бёлюмню нейрохирургу Родион 
Владимирович Виноградовдан юй-
реннгенме. Ючюнчю нейрохирургия 
бёлюмню сырт сюекге къарагъан 
бёлюмюню нейротравматологу Ка-
рапет Карапетович Тахмазяндан а 
сырт сюекге операцияланы къалай 
этерге тийишлисине тюшюннгенме. 
Аладан сора да,  Игорь  Вадимович 
Басанкинни айтыргъа сюеме. Ол 
сырт сюекге къарагъан бёлюмню 
башчысыды, къыралда эм окъуулу, 
билимли да нейрохирургга  сана-
лады.

–Арт кезиуде медицина айный 
барады. Сен огъарыда сагъыннган 
жарсыуларына республикадан ты-
шына чыкъмай къаратырча онгла 
бармыдыла адамлагъа, огъесе 
уа?  Не айтыргъа боллукъса аны 
юсюнден?

-Алай сунама, саусузланы жарсы-
уларыны бир 95 процент чакълысын 
мында кесибизни республикабызда 
да кетерча  этерге боллукъду. Жа-
ланда жангы амалланы хайырлана 
билирге керекди. Сора тийишли 
оборудованияны жетишмегени бир 
кесек чырмайды.

–Белгили врачланы асламысы 
окъуна саулукъ сакълауну хирур-
гия  бёлюмю тиширыуну жери 
тюйюлдю дейдиле. Бу жаны бла 
сени кёз къарамынг а къалайды?

–Кертисин айтханда, хирург уста-
лыкъда ишлеген адамны  энчи 
жашаууна заманы аз къалады. Сёз 
ючюн, кесими алып айтсам, ишге 
эрттенликде-эртте кетеме, юйге 

да бек кеч келирге тюшеди. Сабий  
сени бла ойнаргъа сюйсе да, сен а 
солургъа излеп тураса.

Аны айтханым, юйге, сабийлеге 
да эс бурургъа заман къыт бола-
ды. Тиширыуну уа баш борчу ана 
болуу эсе, ол хирургиягъа кёлю бла 
берилсе, юйюрю къыйналлыкъды 
деп сунама. Сабийлеге ана жылыу 
жетишмей  къаллыкъды, ол кемлик 
этерикди,  ансы ол ишлеяллыкъ тюй-
юлдю демейме.

– Къолунга скальпельни алгъан 
кезиуюнгде къаллай сагъышла 
келедиле, къоркъамыса?

–Биринчи ишлеп башлагъан за-
манымда къоркъа болмазма деп 
сунуучу эдим. Алай а сен адамны 
жашауу, саулугъу ючюн да жууаплы 
боласа. Аны унутургъа жарамайды. 
Манга операцияны кезиуюнде кюч-
къарыу берген а – ол мен этген иш 
къыйналып тургъанны жашауун 
женгиллетиригини юсюнден сагъ-
ышларымдыла.

Сора мен таза диннге ийнаннган 
адамма. Аллахны жанындан да хар 
операциямы этгеним сайын болуш-

лукъну сезгенлей турама. Шукур, 
эндиге дери аланы барысы да  тын-
гылы, жарсыусуз бола барадыла. 
Операция тап бошалса, жюрегинге 
келген хошлукъ сезимни айтып ан-
гылатхан да къыйынды.

–Бирде врачны жыл санына къа-
рап, аны сынамы уллу тюйюлдю 
деп, къоркъгъанла да боладыла. 
Не дерге боллукъса аны юсюнден?

–Кесим да тюбегенме аллай бо-
лумгъа. Биз барыбыз да адамлабыз. 
Баям, мен да алай сунарыкъ болур 
эдим. Заман бара-барса уа, жамауат 
кёреди адамны къалай  ишлегенин. 
«Жаланда ишлемеген врачда бол-
майдыла операциядан сора чыкъ-
гъан соруула»,-деп да  айтыучудула  
хирургла. Ол тюздю – адам кесини 
жюреги бла сайларгъа керекди къай-
сы врачха барлыгъын.

–Кесинги жетишимлиге не заман-
да санаргъа боллукъса?

–Республикадан тышына чыкъмай, 
ол биз огъарыда айтхан жарсыуланы 
барысы да кесибизде этилир онг-
ла болсала. Андан сора да, бизни 
сынамыбызны билип, бери бирси 
регионладан келселе. Аны ючюн а  
тынгылы, федерал клиникаладача, 
оборудованиябыз болса, иги эди. 
Ансы жангы амалла, инструментле 
да бардыла. Таматабыз Хасанби 
Мухамедович Тетов ол жанына  эс 
бургъанын белгилерчады.

–Врач къадарынгда жамауатха  не 
дерге сюерик эдинг?

–Ауруу кеси кетер, ачыгъаны да 
тохтар деп, тёзюп турмай, врачха 
заманында келип, анга багъыуну 
амалын заманында кёрюрге тийиш-
лиди. Нек дегенде бир ауруу башха-
ны да къозгъай барады,  адам ауруп 
къыйналгъанындан сора да, алагъа 
багъар  ючюн тёлеген хакъы да ёсе 
барлыкъды.

Сёз ючюн, башы окъуна тохтамай 
аурутуп турса, анга сагъайыргъа 
керекди. Ол затха заманында эс 
бурулса уа, инсульт, инфаркт, мый-
ыгъа къан къуюлуу дегенча къужур 
аурууладан сакъланып къалыргъа 
боллукъду.

–Кесинги насыплыгъа санаймы-
са?

–Атам Азнор, Анам Сакинат, бирси 
жууукъларым къатымда болгъанла-
ры, хар заманда кёллендиргенлей 
тургъанлары, сюйген ишимде  иш-
легеним ючюн да насыплыма. 

Айхай да, бош заманым аз къала-
ды. Хирургну солуу кюню, отпуску 
болмайды дерчады. Сёз ючюн, 
отпускуму жангы амалланы, ин-
струментлени билиуге жоралап, 
усталыгъымы ёсдюрюрге барама. 
Нек дегенде сен жангычылыкъланы 
билсенг, саусузгъа наркозну аз за-
маннга берирге, операцияны терк 
бошаргъа, жара да уллу болмазча 
этерге онгла чыгъадыла. Алай болса 
уа, айхай да, адам азыракъ къый-
налады эмда терк сау болады. Биз 
излеген да олду – саусузну жашауун 
не къадар  женгиллетиу.

Ушакъны МОКЪАЛАНЫ Зухура 
бардыргъанды.

Дагъыстан Республиканы Дербент шаха-
рында халкъ чыгъармачылыкъны «Каспий 
- шуёхлукъну жагъасы» деген ат бла халкъла 
аралы фестиваль бардырылгъанды. Аны 
«Маданият байлыгъыбыз» деген фонд къу-
рагъанды. Анга РФ-ни Маданият министер-
ствосу себеплик этгенди. 

Дербент шахарны Нарын-кала деген жери 
халкъ чыгъармачылыкъны майданына 
айланнганды эмда кёп чыгъармачы коллек-
тивлени бирикдиргенди. Ары бизни республи-
кадан КъМР-ни эмда КЧР-ни сыйлы артисти 
Тёппеланы Алим да баргъанды. Бюгюн ол 
бизни ушакъ нёгерибизди.

– Алим, къалай тюшгенсе фестивальгъа?
– Дагъыстан Республиканы маданият 

министрини биринчи орунбасары Мухтар 
Аммаевич Курбанов чакъырыу къагъыт да 

жиберип, ызы бла телефон бла сёлешип 
да къатышырымы тилегенди. Мен а ол кюн 
Москвадан къайтхан эдим. Бир-эки сагъатны 
ичинде хазырланып, юй бийчем, кесим да 
Дербентге атланнганбыз. 

– Къалай эди да байрам?
– Бек аламат, бек сейирлик. Кёп халкъланы 

культураларын кёрюр онг тапханма. Фести-
валь аты дуниягъа белгили Расул Гамзатов 
туугъанлы 100-жыллыгъына жораланнганды. 
Аны ючюн болур, ол бютюн магъаналы, бю-
тюн сейирлик бардырылгъанды. 

Мен, сёзсюз, республикада, кёп башха 
жерледе да бардырылгъан тюрлю-тюрлю фе-
стивальлагъа, конкурслагъа къатыша келеме, 
муну бек аламат къуралгъаннга санайма. 
Бизге, артистлеге, мында жарыкъ тюбеген-
диле, къонакъ юйге дери ашыргъандыла, 
хазырланыргъа да аламат онгла бергендиле. 
Анга къатышхан коллективле, кёп болгъан 
эселе да, бир бирге чырмау этген жокъ эди. 

– Фестивальгъа къайсы къыралланы 
келечилери келгендиле?

– Белоруссиядан, Монголиядан, Азер-
байджандан, Юг Осетиядан, Украинадан, 
Армениядан, сёзсюз, къоншу Шимал Осетия-
Алания, Ингушетия, Чечен, Къарачай-Черкес, 
Къалмукъ , Къабарты-Малкъар республика-
ладан, Ставрополь, Краснодар крайладан 

эмда башха жерледен да коллективле, энчи 
жырчыла да кёп санда келген эдиле.

Программаны циркде ишлеген «Гунар» 
коллектив ачханды. Артистле акробатика но-
мерлерин кёргюзте, зурнаны макъамларына 
эмда дауурбасны тауушуна бийикде тартыл-
гъан жипден атлап ётгендиле. Ол барыбызгъа 
да бек сейирлик кёрюннгенди. 

Дагъыда «Дербент – цивилизацияны 
арасы» деген ат бла концерт болгъанды. 
Анга да Дагъыстан Республиканы белгили 
артистлери, «Каспий», «Тури» ансамбльлери 
къатышхандыла.

– Жыр-тепсеуден башха зат а бармы эди?
– Фестивальны чеклеринде  халкъ усталаны 

ишлеринден кёрмючле да къуралгъан эдиле. 
Анда уа асламында Дагъыстанны Сулейман-
Стальский, Дербент, Ахтынский районларыны 
келечилери ишлеген абериле да болгъанды-
ла. Сёзсюз, къонакъланы ишлеринден да бир 
къауум затла болгъандыла анда. Къолдан 
устала уа, сынауларындан юлюш эте, калли-
графиядан, гинжиле тигиуден, сурат ишлеу-
ден, сары топуракъдан къошунла, табакъла, 
дагъыда алагъа ушаш башха затла этиуден, 
накъышла салыудан, жюнню жарашдырыу-
дан мастер-классла кёргюзтгендиле. 

Миллет кийимлени кёрмючю да бек ала-
мат эди. Къарачай-Черкес Республикадан 
ары белгили дизайнер эмда тигиучю Зарема 
Хабичева  баргъанды. Аны ишлерине кёпле 
сюйюп къарагъандыла.

Бизни Дербентни айбат эмда тарых магъ-
аналы жерлерине да элтгендиле, кёп хапар 
да айтхандыла. Хар зат да бек сейирлик, бек 
аламат кёрюне эди. 

–  Сен а къаллай ишлеге къатышханса? 
– Расул Гамзатовну атын жюрютген миллет 

китапханада «Биригиулюк, бир бирге жууукъ 
болуу Россейни эмда дунияны халкъларыны 
тёрели культура байлыкъларын сакъларгъа 
болушады» деген ат бла «тёгерек столну» 
ишине чакъыргъан эдиле мени. Анга Бела-
русь, Монголия, Азербайджан , Юг Осетия ре-
спубликаланы эмда Россейни тюрлю-тюрлю 
регионларындан, ол санда Шимал Кавказны 
республикаларындан келген къонакъла да 
къатышхандыла. Биз миллет адет-тёрелени 
сакълауну юсюнден сёлешгенбиз. 

Мен а дагъыстанлы поэтни назмусуна 
жазылгъан белгили «Зурнукланы» жырлагъ-
анма. Аны айтхан кезиуюмде уллу залда 
олтургъанла ёрге тургъан эдиле. Андан сора 
да, концерт программагъа къатыша, «Къа-
барты-Малкъарым», «Малкъарым», «Къо-
накъгъа чакъырама», «Сени Малкъаргъа 
чакъырама» деген жырланы айтханма. Къу-
мукъ тилде «Къумукълу къыз» деген жырны 
айтханымда, бютюнда бек къууаннган эдиле. 
Фестиваль баргъан тийреде кёп миллетлени 
келечилери, къумукълула да бар эдиле. Ала 
уа:«Малкъарлы къарындашыбыз», -деп, мени 
бек иги кёргендиле.

– Сен оюм этгенден, быллай жыйылыула-
ны магъанасы недеди?

– Сёзсюз, быллай фестивальла миллет-
лени араларында шуёхлукъну кючлендири-
уге, башха халкъланы адет-тёрелерин, жыр-
тепсеулерин, жашау турмушларын да билирге 
уллу себеплик этедиле. Ма аны ючюн быллай 
ишлени терк-терк къурай, бардыра турургъа 
керекди деп, мен алай къарайма. 

 ХОЛАЛАНЫ Марзият.

Магъанасы – маданият байлыгъыбызны 
жайыу, шуёхлукъну да кючлеу

Белгилеу
Филология илмуланы доктору, профессор, Къабарты-Малкъар къы-

рал университетни къарачай-малкъар филология кафедрасыны тама-
тасы, Къабарты-Малкъар Республиканы илмуларыны сыйлы къуллукъ-
чусу Кетенчиланы Бахауутдинни жашы Муссагъа 60 жыл толады. Аны 
илму ишини юсюнден филология илмуланы кандидаты, доцент Аппо-
ланы Алим жазгъанды. Аны басмалауну тийишли кёребиз.

Хунерли алим, адетли 
эмда жарашыулу адам

«Саусузну халын женгиллетиригими юсюнден 
сагъышла кюч-къарыу бередиле»

Арт кезиуде регионубузда саулукъ сакълауну бёлюмлерин айнытыугъа 
юлюшлерин къоша, жамауатдан ыразылыкъ да таба ишлеген жашларыбыз 
бла къызларыбыз кёп бола  баргъанлары кёллендиреди. Ала медицинаны эм 
къыйын эмда сейир ызларын сайлап, кеслерини усталыкъларында хунерли, 
билимли да болгъанларын ачыкълайдыла. Ангылаулары бийик даражада 
болгъанын  баямлай, бирси жерледе сынам жыйышдырсала да, билимлерин 
а мында хайырланнганлары ючюн да хурметлеригинг келеди.

Бюгюнлюкде медицинада ишлеген жаш тёлюбюзню сагъына,  аланы ара-
сында Муртазланы Алимни да айтыргъа тийишлиди. Ол «Задняя фиксация 
шеи», «Малоинвазивная фиксация на позвоночнике» дегенча эм къыйыннга  
саналгъан операцияланы республикада эм биринчи болуп этгенди. Башхача 
айтханда уа, тюкюрюгюн окъуна жуталмагъан тиширыугъа болушуп, аны 
жашауун женгиллетгенди.

Бюгюнлюкде Муртаз улу Республикалы клиника больницада сочетанная 
травмаланы бёлюмюнде бла «Инимед» клиникада нейрохирург-вертебролог-
ду. Биз, анга тюбеп, ишини, башха затланы юслеринден да ушакъ этгенбиз.

 Эсепле

Озгъан ыйыкъда билдир-
генибизча, Нальчикде от 
ёчюлтюу-къутхарыу спорт-
дан регионла аралы эри-
шиу ётгенди. Анга СКФО-ну 
субъектлеринден 7 команда 
къатышып, кеслерини уста-
лыкъларын ачыкълагъан-
дыла. Ала, жыл санларына 
кёре, юч къауумгъа юлеши-
нип эришгендиле. Ол санда 
тиширыула да бар эдиле. 
Сынаулу от ёчюлтюучюле 
бла бирге эришиулеге жаш 
тёлю да къатышханы бютюн 
къууандыргъанды.  

Командаланы алларын-
да 4 тюрлю борч салынып 
эди. Къутхарыучула аланы 
толтурууда хунерлерин, 
фахмуларын да аямагъ-
андыла. Алай бла 4 кюнню  
эсеплери чыгъарылып, би-
теуроссей даражалы эри-
шиуге СКФО-ну атындан 
кимле барлыкълары туура 
болгъанды.

Хорлагъанланы саугъа-

лау бла байламлы къууан-
члы жыйылыугъа РФ-ни 
МЧС-ини КъМР-де Баш 
управлениясыны таматасы 
Михаил Надёжин да къа-
тышханды. Ол эришиулеге 
къатышхан хар адамгъа 
да ыразылыгъын билди-
рип, аланы усталыкълары 
эм салыннган борчланы 
терк тамамлай билиулери 
бек магъаналы болгъанын 
чертгенди.

- Сиз кесигизни юсюнден 
аз да сагъыш этмей кире-
сиз ёртеннге. Ол чынтты 
кишиликни шартыды. Сиз 
ёлюмден сакълагъанланы 
жюзле бла санаргъа бол-
лукъду, - дегенди Михаил 
Владимирович. 

Бу эришиулени баш су-
дьясы Олег Романчев бел-
гилегеннге кёре, жумушну 
бийик даражада бардырыл-
гъаны аны къурагъанланы 
ишге жууаплы кёзден къа-
рагъанларын ачыкълайды. 

Ызы бла уа ол хорлагъанла-
ны саугъалаугъа кёчгенди.

Белгилисича, хар коман-
дагъа балла энчи берилген-
диле. Ахырында уа аланы 
бирге  къошуп, эсепле-
ни алай чыгъаргъандыла.  
Дагъыда къутхарыучуланы 
энчи эсепде жетишимле-
рине  да эс бёлюннгенди. 
Алай бла, команда эсепде  
Чечен Республиканы келе-
чилери хорлагъандыла. Ала 
28 майдал къытхандыла. 
СКФО-ну атындан Россейни 
чемпионатыны финалына 
да ала къатышырыкъдыла. 

Экинчиле ставропольчула 
эм ючюнчюле уа дагъы-
станлыла болгъандыла. 
Битеу хорлагъанла кубок-
ла, майдалла эм сыйлы 
грамотала бла саугъаланн-
гандыла. 

ТАППАСХАНЛАНЫ 
Аминат.

Усталыкъларын, гиртчиликлерин да 
кёргюзтгендиле

 Жандауурлукъ

 Росгвардия

Халкъ изеу этип ишленнген 
мектеп кёп жылланы адам-
лагъа жарагъанлай турду. 
Жаланда 12 отоугъа (аладан 
бири директорну, башхасы 
уа устазланы кабинетлериди)  
къалай сыйынып окъуй болур 
эдиле? Тарлыкъны, дерс бар-
дырыргъа жер болмагъаныны 
хатасындан чырмау чыкъгъан-
ды деп билмейме.

Мисирланы Шерифат (жан-
нетли болсун, бизни биринчи 
классда окъутхан устазыбыз) 
бу мектепге  жюрюп баш-
лагъан насыплы сабийледен 
эди. Алыкъа  тынгылы жашар 
жерлери жокъ, алай окъуу 
юйню болгъаны туугъан журтха 
къайтханнга дагъыда бир къуу-
анч къошхан кибик эди. 

Къызны биринчи устазлары 
Къазакъланы Сафият бла 
Бичиланы Хусей окъуучулагъа  
билгенлерин аямагъандыла. 
Окъуй туруп, артда  биргеле-
рине ишлегенде да, Шерифат 
Сафият Къыденовнадан  бла 
Хусей Османовичден кёп зат-
ха юйреннгенди. Шерифат  
окъутхан сабийлени, алада 

туугъанланы да  къошсакъ, бир 
гитчерек эл бу огъурлу устазны 
хайыры бла къуралгъанды дер-
ге боллукъду. 

Къалай уллуду, бийикди, 
кереклиди устазны этген иши. 
Шерифат аны окъутханланы  
къыйынларын кеси школда  
къауум жыл ишлегенден сора 
ангылагъанды. 1965 жылда, се-
гизинчи классны бошагъандан 
сора,  окъууун Нальчикни педа-
гогика училищесине киреди.   
Мында терен билим алыргъа 
онгла болгъанына къууана, 
узакъ тау элден келген къыз 
кёл салып окъуйду.

Устазларын да  бир заманда 
унутмагъанды. Аппайланы 
Юсюпню къызы Шамкъыз-
ны, Текуланы Масхутну жашы 
Муссаны, Хамзела Шомаховна 
Кешокованы атларын  бютюн 
жюрек ыразылыгъы бла сагъ-
ыныучу эди. Аланы  къалгъан 

студентле да бек сюйгендиле.  
Дерслерин ким да бюсюрерча 
бардыргъандан сора да, окъ-
уучуланы къалай жашагъан-
ларына, бош заманларында 
не бла кюрешгенлерине да 
кёз-къулакъ болгъанлай тур-
гъандыла.  

Бюгюнча эсимдеди Шери-
фатны къалай окъугъанына 
тийредеги къоншуланы къайгъ-
ыргъанлары, соруп тургъан-
лары. Ол алай бошдан тюйюл 
эди. Таулула Орта Азиядан 
къайтхандан сора, бизни орам-
да жашагъанладан, Нальчик-
де биринчи болуп окъугъан 
Шерифат эди. Училищеде 
окъугъан тёрт жыл терк кет-
диле. Нёгерлери ким къайда 
ишлеригин, окъууларын андан 
ары ёсдюрюрлерин айта туруп, 
кезиу Шерифатха жетгенде, 
ол кеси элине къайтырын бил-
дирген эди. Окъуудан сора 

шахарда къалыргъа сюйгенле 
таулу къызны ол умутун терсге 
санаргъа да кюрешдиле.

1969 жылда педагогика учи-
лищени бошагъан жаш устаз 
кеси окъугъан школда ишлеп 
башлайды. Школну ол заман-
дагъы директору Къазакъла-
ны Мустафаны жашы Борис 
(ёлгенди, жаннетли болсун) 
Шерифат Хажахматовнаны 
биринчи дерслерине келген 
сабийле бла шагъырей эте 
туруп, жаш устаз, окъуучула 
да бирча ийменнгенлерин кё-
рюрге боллукъ эди. Алай дерс 
башланнганлай окъуна, уял-
гъан, бир биринден буюкъгъан 
деген затла къалдыла…

Шерифат школда ишлеп 
башлагъан жыл окъуп теби-
реген сабийле бюгюнлюкде 
бирер юйюрню атасы, анасы-
дыла. Ала да кеслери сабий-
лерин устазлары окъутурун 
сюйгенлерин букъдурмай эди-
ле. Ол классда окъугъанладан  
устазлыкъны сайлагъанла  да 
бардыла. Забакъланы Жа-
мал Огъары Малкъарны экин-
чи номерли орта школунда 
физкультураны бардырады, 
Цийкъанланы Сакинат да,  
КъМКъУ-ну филология фа-
культетин бошап, эрге кетгинчи 
окъутуу-юйретиу ишге кёлю бла 

берилген устаз болуп тургъан-
ды. Андан сора Таумырзаланы 
Къанаматны атын айтыргъа 
боллукъду – ол Москвада, би-
теу къыралда окъуна сыйы жю-
рюген институтну бошагъанды.

 Шерифат кесини тюнене-
ги окъуучуларыны окъууда, 
урунууда жетишимлери бла 
бек ёхтемлениучю эди.  Огъ-
урлу устазны бу сёзлери эсим-
де къалгъандыла. «Алгъын 
ата-анала сабийлери къалай 
окъугъанларына бегирек эс 
бургъандыла. Шёндю ол затха 
алай бек жарсымайдыла. Ол 
алай заман къыйын неда бай-
лыкъгъа кёз ауана этгенден 
эсе да - билялмайбыз. Болсада 
бизни къууандыргъан эки зат 
барды – арт жыллада бирин-
чи классха келген сабийлени 
санлары ёсюп тебирегенди, 
сора окъуучула мектепге жю-
рюгюнчю окъуна кёп затны 
биледиле». 

Шерифатны эсгерсем, кёз 
аллыма келгени буду: къонгу-
роу къагъылды, жангы мектеп-
ни арбазында ойнай тургъан 
сабийле, тюртюше, бир бири 
ызларындан дерсге киредиле. 
Шерифат да, окъуучуланы 
хар бири кеси жерине олтуруп 
тынчайгъандан сора, дерсни 
башлайды. Ол экинчи классда 
окъугъанлагъа ангылатхан зат-
ланы биз тёртюнчю, бешинчи 
классха жюрюгенде ётген эдик. 
Дагъыда устазны ышаргъаны 
бетинден кетмеучюсю да келди 
эсиме.

МАМАЙЛАНЫ Алий.  

УСТАЗНЫ БЛА 
НАСИЙХАТЧЫНЫ 

ЖЫЛЫ 

Ышаргъаны бетинден 
кетмеучю эди

Огъары Малкъарны сегизжыллыкъ школунда (бюгюн-
люкде Абайланы Мусосну атын жюрютген 2-чи номерли 
мектепни) кесине тартханлай тургъан бир кюч барды. 
Эски мектеп кёчгюнчюлюкден къайтхан, алыкъа  кесле-
рини баш сугъар жерлери болмагъан эллилени къоллары 
бла ишленнген эди. Аланы хар бири (ол ата-аналадан 
да хазна адам къалмагъанды) балчыкъ эте, кирпични 
хунагъа келишдире, къабыргъаны сюрте туруп да,  са-
бийлерине сюймекликлерин къойгъан сунама. Ол сюй-
меклик жангы мектепге да ётгенчады.

Къабарты-Малкъарда уучулукъ кезиу 
башланады. Республиканы Табийгъат бай-
лыкъла эмда экология министерстводан 
билдиргенлерича, жаныуарланы неда къа-
натлыланы атаргъа эркинлик бериу заманы 
ма быллайды:

– жугъутургъа 1 августдан башлап, 30 
ноябрьге дери;

– къанатлылагъа 12 августдан башлап, 31 
декабрьге дери;

– вальдшепге эмда кеклик къанатлыгъа 19 
августдан башлап, келир жыл 29 февральгъа 
дери;

– къазлагъа эмда баппушлагъа 1 сентябрь-
ден башлап, келир жыл 20 январьгъа дери;

– тюклю жаныуарчыкълагъа 15 сентябрь-
ден башлап, келир жыл 29 февральгъа дери;

– къояннга 1 октябрьден башлап, келир 
жыл 31 январьгъа дери;

– къабаннга 1 октябрьден башлап, 31 де-
кабрьге дери;

– тамгъалы буугъа 1 октябрьден башлап, 
келир жыл 10 январьгъа дери.

Жаныуарланы бла къанатлыланы сюйге-
нигизча аллай бирин атаргъа жарамайды, ол 
да эсигизде болсун. Хар тюрлюсюню да бир 
кюннге энчи мардасы тохташдырылгъанды. 
Сёз ючюн: бир къаз, юч баппуш, бир къоян, 
бир тюлкю атаргъа эркинлик бериледи. 
Бёрюле бла байламлы уа чек салынмайды.

Мардаланы, чеклениулени, бу ишни юсюн-
ден хар нени да министерствогъа сёлешип 
билирге боллукъсуз.

Билдириу

Уугъа чыгъар кезиу башланады

 Тырныауузчу тиширыу 
КъМР-де МВД-ны Жолда 
жюрюуню къоркъуусуз-
лугъу жаны бла къырал 
автоинспекциясына  
жазып, Элбрус районда 
жол-патруль службасы-
ны къуллукъчуларына 
ыразылыгъын билдирген-
ди.  Ол  быйыл 3 июль-
да  ишде тургъанлай, 
къоншулары сёлешип, 
сабийи,  жыгъылып, бек  
ачыгъанын, анга медици-
на болушлукъ керек бол-
гъанын  билдиргендиле. 

– Хар такъыйкъа  да сагъ-
ат тенгли кёрюннген эди ол 
кезиуде. Аякъларым тутмай, 
мыйым ишлемей къалгъан-
ча болгъанма. Къырал авто-
инспекторланы кёрюп, ала-
дан болушлукъ тилейме,-деп 
жазылады письмода. 

Жол-патруль службаны 
къуллукъчулары полицияны 
лейтенанты Ахмедланы 
Мурат бла полицияны сер-
жанты Малкъарланы Ис-
лам  тиширыугъа жапсарыу 

сёзле тапхандыла эмда мы-
чымай юйюне жетдирген-
диле. «Полициячыла манга 
терк окъуна болушханла-
рыны хайырындан сабийге 
заманында багъылгъанды. 
Ачыкъ жюреклеригиз, иши-

гизге кертилигигиз, къыйын 
болумгъа тюшген адамгъа 
къайгъырыуугъуз ючюн 
ыразылыгъымы айтыргъа 
сюеме»,-деп жазгъанды 
тиширыу. 

Росгвардияны Чегем районда ведом-
стводан тышында къалауурлары «Эсде 
тутуу» акцияны чеклеринде Уллу Ата журт 
урушда жоюлгъан аскерчилени  эсгертме-
лерин тапландыргъандыла,  аны тийресин 
да ариулагъандыла. «Ата журтубузну, ма-
мыр жашауну сакълай жанларын берген-
лени атлары ёмюрлюк болгъандыла. Биз  
аланы  жигитликлерин ёсюп келген тёлю-
леге сакъларгъа борчлубуз»,-дегенди по-
лицияны прапорщиги Залимхан Вороков.

Аскерчиле Уллу Ата журт урушну жыл-
ларында жан берген аскерчилени бла 
мамыр адамланы хурметлерине барды-
рылгъан эсгертиу жумушлагъа дайым да 
къатышханларын айтыргъа тийишлиди.

ТОКЪЛАНЫ Фатима 
хазырлагъанды. 

КъМР-ни прокуратурасы полициячыгъа ачыл-
гъан терслеу материалланы къабыл кёргенди. Ол  
жарашдыргъан уголовный ишде ётюрюк шагъатла 
хазырлап,  къуллугъун хайырланып,  жалгъан терс-
леу материалланы сюдню къараууна бергенине 
ишеклик барды.  

Нальчикде 1-чи номерли УМВД-ны тамата сле-
дователине РФ-ни УК-сыны 292-чи статьясыны 
1-чи кесегине (служебный подог) эм 303-чю ста-
тьясыны 3-чю кесегине (ауур аманлыкъ этилгени 
бла байламлы ачылгъан уголовный ишге жалгъан 
шагъатла хазырлагъаны ючюн)  бузукълукъ этгени 
бла байламлы терслеу материалла ачылгъандыла.  

Тохташдырылгъаныча, тамата следователь 
уголовный ишге жалгъан документлени эмда 
шагъатланы къошханды. Алай бла республиканы 
инсаны ауур аманлыкъ этгени ючюн  терсленнгенди 
эмда анга ачылгъан материалла сюдню къараууна 
берилгендиле. 

Полициячыгъа хазырланнган  уголовный иш 
Нальчикни шахар сюдюню къараууна берилген-
ди. Законлагъа тийишлиликде, быллай аманлыкъ 
этгенни эркинлиги 7 жылгъа дери сыйырылыргъа 
эмда бир-бир къуллукъла бла кюреширге чекле 3 
жылгъа салыныргъа боллукъдула.

РФ-ни СК-сыны Урван районда бёлюмюню къул-
лукъчулары Терк районда ОМВД-ны ГИБДД-сыны 
жол-патруль службасыны энчи взводуну алгъыннгы 
командирине РФ-ни УК-сыны 159-чу статьясыны 
4-чю кесегине кёре терслеу материалла ачхандыла. 

Ачыкъланнганыча, быйыл мартда полициячыгъа 
Урван районну инсаны тыш къыраллы машина-
сын сатаргъа сюйгени белгили болады. Алай бла 
танышы аны право низамны сакълаучу орган-
лада ишлегенин билгени эмда  ышаннганы бла 
хайырланып,  аны алдар мурат бла транспортну  
беририн тилегенди. Аны багъасын – 3 миллион 
сомну – айны ичинде тёлерге айтханды. Алай 
полициячы сёзюн толтурургъа ашыкъмагъанды. 
Ол машинаны кесини иелигине жаздырып, ызы 
бла  2,1 миллион сомгъа сатханды. Ахчаны  кеси 
сюйгенича къоратханды. 

Тинтиу жумушла бардыргъан кезиуде следова-
тельле право низамны сакълаучусуну бузукълугъу-
на шагъатланы жыйышдыргъандыла. Алай ишекли 

Экономика  аманлыкъланы  ачыкълар мурат бла 
бардырылгъан тинтиулени кезиуюнде РФ-ни ФСБ-
сыны КъМР-де Управлениясыны келечилери, респу-

КъМР-де МВД-ны следствие управлениясыны 
къуллукъчулары къоншу регионладан бирини 59-жыл-
лыкъ инсанына ачылгъан уголовный ишни сюдню 
къараууна бергендиле. Ол жалгъан багъалы къырал 
къагъытла жарашдырып, аланы сатаргъа умут этгени 
ючюн 26 жылны ичинде излеуде болгъанды. 

- Тинтиуле бардырылгъан кезиуде 1997 жылда биз 
ишекли  болгъан адам,  энтта юч инсан ксерокс эм  
башха техника сатып алгъанлары, ала  бла КъМР-
ни Финансла министерствосуну 500 облигациясын 
хазырлагъанлары ачыкъланнганды.  Аланы битеулю 
багъасы 500 миллион сомгъа жетгенди (учузланн-
гынчы).1999 жылда полициячыла ол юч инсанны да 
тутхандыла. Ала жууапха тартылгъандыла. Болсада ол  
аманлыкъчы къауумну къурагъан    адам а  къачып 
къутулгъанды эм  излеуге берилгенди,-деп билдир-
генди РФ-ни Ич ишле министерствосуну келечиси  
Ирина Волк.

Быйыл январьда полициячыла  къачхынчыны  
къайда болгъанын ачыкълагъандыла. Ол паспортун 
алышып, 20 жылны жалгъан документле бла башха 
регионда жашагъанды. 

 Соруу бардыргъан кезиуде эр киши этген аман-
лыгъына женгдиргенди.   Уголовный ишни прокуратура 
къабыл кёргенди эмда  сюдню къараууна бергенди.

ТИКАЛАНЫ Фатима

Ыспас 

Жапсарыу сёзле, шарт болушлукъ да 

Прокуратура

Эсгертмени, аны тёгерегин да 
тапландыргъандыла

Аманлыкъчылыкъ

Ачыкълау 

УФСБ

Жетишимли предприниматель, 
кёп сабийли ана Лёля Дадали 
жандауурлукъ ишлери бла атын 
айтдырып турады. Озгъан жылны 
ноябрь айында уа  «Жигит ана 
Лёля Дадали» атлы жандауурлукъ 
фонд да ачханды. Ол асламысында 
къолайсызлагъа, къачхынчылагъа, 
къыйын жашау болумгъа тюшген-
леге, энчи аскер операциягъа къа-
тышханлагъа, аланы юйюрлерине 
да  болушлукъну къурайды, уллу 
кёллю болмагъан, къайгъырыулу 
адамланы бирикдиргенди. 

Толу жыл озмагъан заманны ичин-
де фонд кёплеге эс тапдыргъанды. 
Бек биринчи  Кърымда, Луганск 
эмда Донецк республикалагъа, 
Херсон областьха бла Запорожьеге, 
Вьетнамгъа, дагъыда кёп башха 
жерлеге керекли затланы жыйыш-
дырады. Кёп болмай а, фондда жан-
дауурлукъ ишлерин бардыргъанла, 
Украинада бара тургъан энчи аскер 
операциягъа къатышхан танк бата-
льонну аскерчилери болгъан жерге 
жетип, алагъа кёп тюрлю затла 
элтгендиле. Аны бла да къалмай, 
концерт кёргюзтюп, кёллерин кё-
тюргендиле. 

Андан сора да, фондну келечи-
лери аны Кърымда бёлюмюнде 
ишлегенле бла бирге ДНР-ни бла 

ЛНР-ни шахарларына, эллерине 
барып, ёксюз, къарар адамлары 
болмагъан сабийлеге да татлы 
ашарыкъла, юс эмда аякъ кийимле, 
тёшекле, жастыкъла,  илляула, школ 
керекле, дагъыда кёп башха затла 
элтип бергендиле.

-Биз къазауат бара тургъан жерге 

келгенибизде, жашла бек къууанн-
гандыла, алагъа письмола, къол-бет 
жуугъан затла элтген эдик. Кон-
цертге да сюйюп къарагъандыла. 
Къайры барсакъ да, бек жарыкъ 
тюбейдиле, уллу ыспас этедиле, 
район араланы башчылары, башха 
жууаплы адамла уа бизни барыр 

жерибизни кёргюзтедиле, кимге не 
болушлукъ кереклисин айтадыла, 
- дегенди Лёля Дадалини жашы 
Магомет.

Ол фондха себеплик этгенлеге 
да ыразылыгъын билдиргенди. 
Шимал-Кавказ федерал округну, 
Кърым, Белогорск эмда Симфе-
рополь районланы оноучуларына 
бютюн уллу ыспас этгенди.  Алагъа 
дайым да болушуп тургъан Дубовик 
Наталья Викторовнаны атын а уллу 
хурмет бла сагъынады. Аны хайы-
рындан Луганск областьда къыйын 
болумгъа тюшген кёп сабийге бо-
лушлукъ этилгенди, дегенди.

Магомет билдиргенича, Россей-
Вьетнам шуёхлукъну, Кърымда кор-
рупциягъа къажау комитетни келе-
чилери эмда Луганскда баш муфтий 
бла бирге  Каховский ГЭС-де чачды-
рыуну хатасы жетгенлеге, юйлерин 
суу басханлагъа да гуманитар жюк 
жыйышдырылып, жиберилгенди. 
Превальскдеги интернат-школдан 
76 къызчыкъгъа бла жашчыкъгъа 
кийимле, татлы ашарыкъла, кёп 
башха затла да берилгендиле.

Бу кюнледе фондну келечилери 
энчи аскер операция баргъан тийре-
ге гуманитар жюкню жыйышдырып, 
аны жиберирге тебиреп турадыла.

ХОЛАЛАНЫ Марзият.

Бу кюнледе Курск шахарда кар-
тингден Россейни чемпионаты бла 
биринчилиги ётгендиле. «Кюмюш карт 
2023» эришиуге Къабарты-Малкъарны 
командасы да къатышханды. 

Бизни спортчуланы къауумуну тутуругъу  
тырныауузчула бла  нарткъалачыла бол-
гъандыла. Алай бла Салпагъарланы Адей, 
Башийланы Къууанч  бла Никита Фильков  
къыралыбызны бек кючлюлерини къаууму-
на къошулуп, миллет класслада «доммакъ-
ла» къытхандыла. 

Дагъыда энчи эсепде  да Зашаккуланы 
Жамал биринчи болуп, алтын майдал ал-
гъанды. 

Жашла тренерле Аскерхан Вологировну 
бла Алексей Бабенкону къолларында жарау 
этедиле. 

Команда КъМР-ни Спорт министерство-
суна бу эришиулеге къатышырча онгла 
тапдыргъаны ючюн жюрек ыразылыгъын 
билдиреди. 

КЪАСЫМЛАНЫ Аминат.

бликаны полициячылары бла бирге коммерциялы 
организацияладан бирини башчысыны аманлыкъ  
ишин тыйгъандыла. Ол ахча тёлеу амалланы законсуз 
хайырланнганына ишеклик барды.

Кюч ведомствону пресс-службасындан бизге 
билдиргенлерича,  республиканы инсаны РФ-ни 
Казначействосуну КъМР-де Управлениясына ахча 
тёленнгенини юсюнден жалгъан документлени кёр-
гюзтгенди. Аны хатасындан къыралгъа 26 миллион 
сом къоранч этилгенди. 

Эр кишиге РФ-ни УК-сыны 187-чи статьясыны 1-чи 
кесегине кёре терслеу материалла ачылгъандыла. 
Законлагъа тийишлиликде, быллай аманлыкъ этгенни 
эркинлиги 6 жылгъа дери сыйырылыргъа боллукъду.

жууапха тартыллыгъын ангылагъанлай, жашагъан 
жеринден кетип, телефонун ёчюлтгенди. Право 
низамны сакълаучула аны жууукъларында тапхан-
дыла. Сюдню оноуу бла ол тутулгъанды.

Мураты – къолайсызлагъа эс тапдырыу

Картинг

Кючлюлени санына къошулгъандыла


